
Charles Darwin, Charles Linnaeus, Ernst Haeckel… mundu mailan natur         

zientzien arloan ezagunak diren zientzialariak dira. Baina guzti hauetaz gain, bada           

jendearentzat horren ezagunak ez diren eta taxonomia eta biologiaren arloan          

ekarpen handiak egin dituzten goraipatu beharreko pertsonaiak, Folin markesa kasu.          

Zientzialari hau ezagutaraztea izan da idazlearen helburua, bide batez horren          

garrantzitsua izan den Folin markesaren bizitzaren nondik-norakoak eta bere lorpen          

nagusiak aditzera ematen direlarik. Baina Folin markesa aitzakiatzat hartuta, liburu          

hau ez da soilik zientzialari honen bizitzan oinarritzen, berak eginiko aipamen batean            

baizik. Euskaldunon jatorria, ustez egun batetik bestera hondoraturiko Atlantida         

kontinente galduan zegoela aipatu baitzuen Folinek bere zenbait lanetan. Ondorio          

horretara iristeko, zenbait marraskiloren banaketa geografikoan oinarritu zen antza,         

euskaldunokin batera, hauek ere kontinente galdutik eratorriak zirela esanez.         

Kontzeptu guzti hauek modu interesgarri eta eraginkor batean erlazionatzen eta          

pixkanaka bakoitza bere aldetik azaltzen ditu Kepa Altonagak liburu honetan. 

 

Gaur egun ez bezala, Folinen garaietan, oraindik ez ziren gaur egun aukeran            

ditugun aurrerapen zientifiko asko, ezta gaur egun ditugun ezagutza zientifikoak ere.           

Biogeografiaren arloa, XIX. mendean hasi zen nagusitzen hainbat zientzialari         

garrantzitsuen ekarpenei esker, horietako bat esku artean dugun Folin markesa          

izanik. Liburu honetan aipatzen den bezala, zientzialari honek bere ikerketak          

burutzeko izan zituen baliabide urriak kontutan hartuta, lortu zituen emaitzak are           

goraipagarriagoak dira. 

 

Pertsonaia hau mundu guztian zehar ibili zen laginak hartzen, baina liburua           

bereziki, mediterraneo eta atlantikoan eginiko laginketetan oinarritzen da. Folin,         

frantsesa zen izatez, Tournus izeneko herrian jaio zelarik. Hala eta guzti ere, aipatu             

beharra dago Euskal Herriarekin lotura berezia azaldu zuela, Ipar Euskal Herriarekin           

bereziki, laginketa ugari burutu zituelarik bertan. Markesak, hainbat eta hainbat          

molusku-espezie berri aurkitu eta izendatu zituen, beste animalia talde batzuen          

artean. Gaur egun nahiko ezaguna dela iruditu zaidan horietako bat, Platyla           

cryptomena barraskilo txikia da, jatorriz Frantzia eta Espainiakoa dena. Honetaz gain,           



Folinek hainbat lan plazaratu zituen eta guztien artean, liburu honetan asko aipatzen            

den bat Pêches et chasses zoologiques liburua da, 1893an publikatu zuena.  

 

Folin bere laginketak egiten zebilela Euskal Herrian, zenbait bitxikeriekin egin          

zuen topo, lau marraskilo espezie berezirekin hain zuzen ere. Datu honek, asko            

harritu nau ni ere eta egia esan, marraskilo hauen jatorriari buruzko jakin-mina piztu             

zait, Folini bere garaian sortu zitzaiona bezalaxe. Zehazki, Elona quimperiana,          

Trissexodon constrictus, Laminifera pauli eta Cryptazeca monodonta dira aipaturiko         

lau gasteropodo espezieak. Hauek, marraskilo europar tipikoekin inolako zerikusirik         

ez zuten espezieak ziren eta horrek, zenbait galdera planteatu zizkion Folin markesari            

animalia bitxi horien jatorriari buruz. Orokorrean, lau espezie hauek antzekotasun          

nabarmenak azaltzen dituzte Ameriketan aurkitzen diren barraskiloekin eta beraz,         

Folin horretan oinarritu zen euskaldunak Atlantidatik etorriak direla esaterako         

orduan, izan ere, kontinente urperatu hau, ustez Amerika eta Euskal Herria lotzen            

zituen zubi izan zitekeen. Folin bereziki, animalia hauen maskorraren morfologian          

oinarritu zen amerikakoekin alderatzerako orduan.  

 

Hau guztia oso interesgarria den arren, hipotesi hau baliogabetuta geratu zen           

Atlantidaren existentzia zalantzagarria zela eta, izan ere, gaur egun jakina da Alfred            

Wegenerren plaka-tektonikaren teorian ez dagoela lekurik uharte hondoratu honen         

agerpenerako, nahiz eta historian zehar, Atlantidaren bertsio ezberdinak ezagutu         

diren autore ezberdinen eskuetatik. Horietako batzuk, esaterako, ideia honi ekin zion           

Platonen Atlantida, Donnelly-ren Atlantida, etab. dira, bakoitzak bere argudio eta          

azalpenak aurkezten dituelarik kasuko Atlantidaren existentzia frogatzeko. Aipatu        

beharra dago, garai hartan Atlantidaren existentziaren hipotesia zientzia        

konbentzionalaren barruan zegoela eta ez zela asmakizun hutsa. Atal honetan gehien           

harritu nauena, Euskal Herritik kanpoko zientzialari eta pertsonai famatu ugarik,          

Atlantida eta Euskaldunen arteko loturaren gai hau landu izana da. Izan ere, ez nuen              

espero horrelako zeresana izan zuenik hipotesi horrek.  

 

Liburu honen beste atal bat, Euskaldunon jatorriari eskaini dio idazleak eta           

bertan, bereziki, Euskaldunon jatorri misteriotsuari buruz autore ezberdinek        

proposaturiko hainbat hipotesi ezberdin azaltzen dira. Badirudi, garai hartan         

euskaldunen jatorriaren inguruko eztabaida pil-pilean zegoela. Liburu honetan        

azalduriko proposamenak gaur egun arbuiagarriak diren arren, badira zenbait         

interesgarri eta bitxiak iruditu zaizkidanak, ondorengo biak kasu: euskaldunak ez          

direla arraza bat, espezie bat baizik eta euskaldunak Cro-Magnon izakiaren          

eboluzioaren ondorio direla.  



 

Orokorrean, oso liburu interesgarri eta erakargarria da, euskararen erabilera         

dibulgatzaile eta dibertigarri bat dela medio, izugarri erraz irakurri daitekeena, beti           

ere hizkuntza zientifiko, zehatz eta teknikoa mantentzen delarik. XIX.mendeko         

zientziaren eta bereziki garai hartako biogeografiaren metodo eta honen bilakaerari          

buruz irakasten duen bitartean, agian inoiz bururatu gabeko zenbait gai interesgarri           

eta azaleratu beharrekoak aipatzen ditu. Liburu guztiz gomendagarria iruditzen zait,          

biogeografiaren, euskaldunon jatorriaren, Atlantidaren edota natur zientzien arloan        

interes apur bat duen edonorentzat, nahiz arlo hauetan inongo interesik ez duen            

irakurle ororentzat.  

 

Liburu hau irakurri ostean, ongi dakidan arren Atlantida uharte galduaren          

existentzia guztiz zalantzagarri eta nekez sinesgarria dela, aurretik aipatu bezala,          

izugarri gustatu zait euskaldunak horren ezaguna eta entzuna den Atlantidako          

biztanleen ondorengoak garela dioen hipotesi hau, inoiz entzuna nuena, baina aurrez           

arreta berezirik eman ez niona. Izan ere, orain kontu honetaz horrenbeste irakurri            

ostean eta honek atzetik dakarren guztiaz ohartu ostean, urrutira joan gabe, nire            

youtubeko musika zerrendari erreparatu, eta EH Sukarra taldearen “azken         

biztanleak” abestiaren letrari arreta jartzean arrituta gelditu naiz. Abesti honek          

euskaldunoi buruz hitz egiten du eta tituluak berak, “Atlantidako azken biztanleak           

gara” abestiko esaldiari egiten dio erreferentzia. Horrenbeste aldiz muturren aurrean          

izan dudan abestian inoiz jaramonik egin ez diodan aipamen horretaz jabetzeak,           

pentsarazi nau, agian Folin-ek bere garaian egin zuen planteamendua pentsatzen          

duguna baino urrutiago iritsi izan dela. Nahiz eta egia ez dela badakigun arren,             

euskaldunon jatorriari buruzko hipotesi oso polita iruditu zait, hainbat ipuin eta           

abestitan kontatzeko modukoa, euskaldunon jatorri zalantzagarria are interesgarri        

eta erakargarriagoa bihurtzen duena.  

